
GORKA AZKARATE

Mendetan urratutako bideak

Belateko lepoa igarobide estrategikoa izan da mende askotan zehar, eta hala izaten
jarraitzen du XXI.ean ere. Lepoaren alde banatan, historia aberatsa eta hamaika istorio
gordetzen dituzten mendi hegi zorrotzak daude. Baina ez da komeni sekretu guztiak
hemen esatea. Doala bisitaria bertara, eta deskubritu ditzala berak.

Belate hegoaldean, Irufierrirako
bidean, Ultzama harana nabat-
mentzen da bereziki, “Nafarroako
Suitza” goitizenez ere ezaguna den
haran berezia, bertako larre berde,
soro emankor eta etxalde ederrek
ordularien, txokolateen eta ban-
kuen herrialdearen nolabaiteko
antza ematen baitiote askoren
ustez. Belateren iparraldean, Male-
rreka eta Baztan, Bidasoa ibaiaren
ibilbide bihurgunetsua eta itsasoa,
azkenik, inguruotako paisaia zora-
garriak aurkitzen duen mugarri
gaindiezin ezin zoragarriagoa.

Utren banalerro ere baita izan,
Belateko lepoa; orografiak iparral-
dera isurtzen dituen urek Kantauri
itsasoan amaituko dute euren ibil-
bidea, eta lepotik hegoaldera jaus-
teko zoria dutenek, Mediterraneo-
an. LLeku misteriotsu eta basati
honetan, antzinako bidaiarien
—erromatarrak, lehenik; errome-
sak, ondoren— joan-etorriak irudi-
katzeko aukera izango du bisita-
riak. Izan ere, erromatarren
garaiko aztarna historiko ugariz
beterik dago Belate. Ekialdera
abiatzen den mendiko bideari

jarraituz gero, hamar minuturen
buruan helduko gara Belateko
Santa Maria baselizak eta errome-
sen aterpetxe zaharrak —Baztango
Donejakue bidean zeuden aterpe-
txeetako bat— osatzen duten
monumentu multzora. Bidean
erromatar galtzadaren zati bat
ikusteko aukera ere izango dugu.
Galtzada zaharra hamazazpi zuta-
rrik mugatzen dute, lurrari gogor
itsatsirik tinko batzuk, eta erorita
beste batzuk. Zenbait ikerketek
diote galtzada II. edo I1I. mende-
koa dela.

LUZERA
12 km guztira

DESNIBELA
700 metro inguruko igoera metatua

ZAILTASUNA
00000

DENBORA
3 ordu inguru +
atsedena

Mendizalearentzako aukeraz
beteta dago ingurua. Belateko
lepotik gertu dagoen Ermitalepo-
tik gorantz jo daiteke, bide ede-
rrean barrena baina igoera gogo-
rrari aurre eginez Gartzagako
lepora heldu arte, GR-12 ibilbidea-
1l jarraituz betiere. Gartzaga gailu-
rra bera (1.294 m) eskuragarri
izango dugu lepoaren ezkerreko
aldean eta eskuinekoan, berriz,
Okolin (1.358 m). Honez gero,
begien bistan dugu inguruotako
gailurrik garaiena: Saioa (1.418 m).
Bertara iristeko, ordea, Okolingo
lepoa igaro eta azken malda piko
bati egin beharko diogu aurre. Gai-
lurrak eskaintzen duen panorami-
ka zabalak igoerako nekea ahanz-
taraziko digu denbora gutxian, hala
ere. Belatetik ez ezik, ekialderago
dagoen Artesiagako mendatetik
ere erraz iritsiko gara bertara.
Abiapuntu urrunagoak aukeratzen
hasita, Berroeta eta Ziga aipa dai-
tezke, iparraldean, eta inauteri
kutsua alde guztietatik darion
Lantz, hegoaldean.

Bentara noa...

Antzinako bideen aztarnez gain,
ezagunak dira inguruotan garai
bateko benta edo ostatuen aztat-
nak. Ultzamako benta ezaguna

Belateko lepotik gertu dago koka-
turik, hegoaldeko isurialdean.
Lepoan bertan, Benterrea edo
Venta Quemada izan zenaren
arrastoak aurki daitezke. Garai
batean suak hartu zuelako du izen
hori. Benta horiek oso garrantzi-
tsuak izan ziren bidaiak orain
bezain azkar eta erosoak ez zire-
nean.

Belateko lepoaren mendebal-
dean, uren banalerroak mendi hegi
ezezagun samarra irudikatzen du,
garaiera apalagoko hainbat tontor-
txoz osatua. GR-12ari jarraituz,
Putzueta (1.061 m) gailurrera hel-
duko gara. Benetan merezi du gai-
lur honetan uren banalerroa utzi
eta iparralderantz jotzea, Txaruta-
ko (1.081 m) eta Garmendiko gai-
lurretara (1.056 m) heldu arte. Bi
tontorrak bereizten dituen lepoan
Txarutako aterpea aurkituko dugu.

Pilotasoro, ordeka magikoa

Garmendiko gailurrak ikuspegi
ederra eskainiko digu, iparralde-
rantz bereziki, baina badu beste
ezusteko bat ere bisitariarentzat:
Lantzibiko eta Zeberiako zuloetan
amiltzen den malkar belartsuan,
Pilotasoroko lautadatxoa haute-
mango dugu, haitz batek sostenga-
tua bailegoen, maldaren erdian.

Goiko irudian, Pilotasoro izeneko ordekan
dagoen harrizko itxitura misteriotsua.
Ezkerreko orrian, Belatetik ekialdera ikusten
den Saioa (1.418 m) mendia, inguruotako
gailurrik handiena.

Luis Pedro Pefia Santiago idazle
eta etnologo handiak, Ewuskal Herri-
#o 100 Gailur eta Mila Txoko maisu-
lanean, Pilotasoroko ordekarien
deskribapen hunkigarria egin zuen.
“Pilotasoro inguru harrigarria
dugu: belarrez estalitako erlaitz
borobil batean, harkaitzaren gai-
nean, aurkitzen da saroia. Alman-
dotzeko artzain batek kontatu
zigun behin nola Pilotasoroko
inguru honetan biltzen ziren Bida-
soako mendialde honetako artzain
guztiak pelotan egiteko... Hurbil-
tzen gindoazen neurrian, Pilotaso-
ro, Belatetik jaisten diren sakan ilu-
nen gain ebakitako irtengune
eskerga baten antza hartzen joan
zen. Harkaitzaren oinean, txabola
baten hondarren aldamenean,
kobazulo bat zegoen, barruan
ardientzako eskorta bat zuena”.

Pilotasoroko lautadaren erdian,
harrizko itxitura errektangular
gorrixka batekin egingo dugu
topo, inguruari misterioa areagotu-
ko dion eraikina. Hari agur esanez
amaituko dugu Pilotasorori bisita,
derrigorrez egin beharrekoa.
Ostean, txangoa zeharkaldi bilaka-
tu genezake, hala ahal izanez gero,
beherantz jarraituz Donamariara,
kasu, iritsi arte. Eta helmugara iri-
tsi orduko, gure arreta erakarriko
du, beste ezeren gainetik, Dona-
mariako dorretxe ikusgarriak, bere
egurrezko bilbadura nabarmen eta
guzti. W

